
Bhustutih

భూస్తుతిః

వేదాన్తదేశికకృతా ।
సఙ్కల్పకల్పలతికామవధిం క్షమాయాః

స్వేచ్ఛావరాహమహిషీం సులభానుకమ్పామ్ ।
విశ్వస్య మాతరమకిఞ్చనకామధేనుం

విశ్వమ్భరామశరణః శరణం ప్రపద్యే  ॥ ౧॥
త్వాం వ్యాహృతిః ప్రథమతః  ప్రణవః  ప్రియం  తే

సంవేదయత్యఖిలమన్త్రగణస్తమేవ  ।
ఇత్థం  ప్రతీతవిభవామితరేష్విదానీం

స్తోతుం యథావదవనే క ఇవార్హతి  త్వామ్ ॥౨॥
నిత్యం హితాహితవిపర్యయబద్ధభావే

త్వద్వీక్షణైకవినివర్త్యబహువ్యపాయే  ।
ముగ్ధాక్షరైరఖిలధారిణి   మోదమానా

మాతః స్తనన్ధయధియం  మయి వర్తయేథాః ॥ ౩॥
సఙ్కల్పకిఙ్కరచరాచరచక్రవాలం

సర్వాతిశాయినమనన్తశయస్య పుంసః ।
భూమానమాత్మవిభవైః  పునరుక్తయన్తీ

వాచామభూమిరపి భూమిరసి త్వమేకా ॥ ౪॥
వేధస్తృణావధి విహారపరిచ్ఛదం తే

విశ్వం చరాచరతయా వ్యతిభిద్యమానమ్ ।
అమ్బ త్వదాశ్రితతయా  పరిపోషయన్తీ

విశ్వమ్భరస్య దయితాఽసి తదేకనామా ॥ ౫॥
సర్వంసహేత్యవనిరిత్యచలేతి మాతః

విశ్వమ్భరేతి విపులేతి వసున్ధరేతి  ।
అన్యాని చాన్యవిముఖాన్యభిధానవృత్త్యా

నామాన్యమూని కథయన్తి తవానుభావమ్ ॥౬॥
తాపాన్ క్షిపన్ ప్రసవితా  సుమనోగణానాం

ప్రచ్ఛాయశీతలతలః  ప్రదిశన్  ఫలాని ।
త్వత్సఙ్గమాద్భవతి  మాధవి లబ్ధపోషః

శాఖాశతైరధిగతో  హరిచన్దనోఽసౌ  ॥ ౭॥
స్మేరేణ వర్ధితరసత్య  ముఖేన్దునా  తే

నిష్పన్దతాం  విజహతో నిజయా ప్రకృత్యా  ।
విశ్రాన్తిభూమిరసి   తత్త్వతరఙ్గపఙ్క్తేః 

వేలేవ విష్ణుజలధేరపృథగ్భవన్తీ  ॥౮॥
స్వాభావికే వసుమతి శ్రుతిభిర్విభావ్యే

పత్యుర్మహిమ్ని భవతీం ప్రతిపన్నవాసామ్  ।
శఙ్కే విమానవహనప్రతిమాసమానాః

స్తమ్బేరమప్రభృతయోఽపి  వహన్తి సత్త్వాః ॥౯॥
సమ్భావయన్ మధురిపుః ప్రణయానురోధాత్

వక్షఃస్థలేన  వరుణాలయరాజకన్యామ్ ।
విశ్వమ్భరే బహుముఖప్రతిపన్నభోగః

శేషాత్మనా తు భవతీం శిరసా దధాతి ॥ ౧౦॥
క్రీడావరాహదయితే  కృతినః క్షితీన్ద్రాః

సఙ్క్రన్దనస్తదితరేఽపి   దిశామధీశాః ।
ఆమోదయన్తి భువనాన్యలికాశ్రితానాం

అమ్బ త్వదఙ్ఘ్రిరజసాం  పరిణామభేదైః  ॥ ౧౧॥
భూతేషు యత్త్వదభిమానవిశేషపాత్రం

పోషం తదేవ భజతీతి విభావయన్తః ।
భూతం ప్రభూతగుణపఞ్చకమాద్యమేతత్

ప్రాయో  నిదర్శనతయా ప్రతిపాదయన్తి  ॥ ౧౨॥
కాన్తస్తవైష   కరుణాజలధిః ప్రజానాం

ఆజ్ఞాతిలఙ్ఘనవశాదుపజాతరోషః   ।
అహ్నాయ విశ్వజనని క్షమయా భవత్యా

సర్వావగాహనసహాముపయాత్యవస్థామ్  ॥ ౧౩॥

ఆశ్వాసనాయ జగతాం పురుషే పరస్మిన్
ఆపన్నరక్షణదశామభినేతుకామే ।

అన్తర్హితేతరగుణాదబలాస్వభావాత్
ఔదన్వతే పయసి మజ్జనమభ్యనైషీః   ॥ ౧౪॥

పూర్వం వరాహవపుషా పురుషోత్తమేన
ప్రీతేన  భోగిసదనే సముదీక్షితాయాః ।

పాదాహతాః ప్రలయవారిధయస్తవాసన్
ఉద్వాహమఙ్గలవిధేరుచితా  మృదఙ్గాః  ॥ ౧౫॥

వ్యోమాతిలఙ్ఘిని  విభోః ప్రలయామ్బురాశౌ
వేశన్తలేశ ఇవ మాతుమశక్యమూర్తేః ।

సద్యః సముద్రవసనే  సరసైరకార్షీః 
ఆనన్దసాగరమపారమపాఙ్గపాతైః    ॥ ౧౬॥

దంష్ట్రావిదారితమహాసురశోణితాఙ్కైః 
అఙ్గైః  ప్రియస్తవ  దధే పరిరమ్భలీలామ్ ।

సా తే పయోధిజలకేలిసముత్థితాయాః
సైరన్ధ్రికేవ   విదధే నవమఙ్గరాగమ్  ॥ ౧౭॥

అన్యోన్యసంవలనజృమ్భితతూర్యఘోషైః
సంవర్తసిన్ధుసలిలైర్విహితాభిషేకా   ।

ఏకాతపత్రయసి  విశ్వమిదం గుణైః  స్వైః
అధ్యాస్య భర్తురధికోన్నతమంసపీఠమ్ ॥ ౧౮॥

భర్తుస్తమాలరుచిరే  భుజమధ్యభాగే
పర్యాయమౌక్తికవతీ పృషతైః  పయోధేః ।

తాపానుబన్ధశమనీ  జగతాం త్రయాణాం
తారాపథే స్ఫురసి తారకితా నిశేవ ॥ ౧౯॥

ఆసక్తవాసవశరాసనపల్లవైస్త్వాం 
సంవృద్ధయే  శుభతటిద్గుణజాలరమ్యైః   ।

దేవేశదివ్యమహిషీం ధృతసిన్ధుతోయైః 
జీమూతరత్నకలశైరభిషిఞ్చతి  ద్యౌః ॥౨౦॥

ఆవిర్మదైరమరదన్తిభిరుహ్యమానాం

రత్నాకరేణ రుచిరాం రశనాగుణేన ।
మాతస్త్రిలోకజననీం  వనమాలినీం త్వాం

మాయావరాహమహిషీమవయన్తి సన్తః  ॥౨౧॥
నిష్కణ్టకప్రశమయోగనిషేవణీయాం 

ఛాయావిశేషపరిభూతసమస్తతాపామ్ ।
స్వర్గాపవర్గసరణిం   భవతీముశన్తి

స్వచ్ఛన్దసూకరవధూమవధూతపఙ్కామ్  ॥౨౨॥
గణ్డోజ్జ్వలాం   గహనకున్తలదర్శనీయాం

శైలస్తనీం   తరలనిర్ఝరలమ్బహారామ్  ।
శ్యామాం స్వతస్త్రియుగసూకరగేహిని  త్వం

వ్యక్తిం  సముద్రవసనాముభయీం  బిభర్షి ॥౨౩॥
నిఃసంశయైర్నిగమసీమని  విష్ణుపత్ని

ప్రఖ్యాపితం  భృగుముఖైర్మునిభిః  ప్రతీతైః   ।
పశ్యన్త్యనన్యపరధీరససంస్తుతేన

సన్తః సమాధినయనేన తవానుభావమ్ ॥౨౪॥
సఞ్చోదితా కరుణయా చతురః పుమర్థాన్

వ్యాతన్వతీ వివిధమన్త్రగణోపగీతా  ।
సఞ్చిన్త్యసే వసుమతి స్థిరభక్తిబన్ధైః  

అన్తర్బహిశ్చ  బహుధా ప్రణిధానదక్షైః  ॥౨౫॥
క్రీడాగృహీతకమలాదివిశేషచిహ్నాం

విశ్రాణితాభయకరాం  వసుధే సభూతిమ్ ।
దౌర్గత్యదుర్విషవినాశసుధానదీం  త్వాం

సఞ్చిన్తయన్ హి లభతే ధనదాధికారమ్ ॥౨౬॥
ఉద్వేలకల్మషపరమ్పరితాదమర్షాత్

ఉత్తంసితేన హరిమఞ్జలినాఽప్యధృష్యమ్  ।
ఆకస్మికోఽయమధిగమ్యయతి ప్రజానాం

అమ్బ త్వదీయకరుణాపరిణామ ఏవ ॥౨౭॥
ప్రత్యేకమబ్దనియుతైరపి    దుర్వ్యపోహాత్

ప్రాప్తే   విపాకసమయే జనితానుతాపాత్ ।

నిత్యాపరాధనివహాచ్చకితస్య జన్తోః
గన్తుం ముకున్దచరణౌ  శరణం క్షమే త్వమ్ ॥౨౮॥

త్రాణాభిసన్ధి  సుభగేఽపి సదా ముకున్దే
సంసారతన్త్రవహనేన  విలమ్బమానే ।

రక్షావిధౌ తనుభృతామనఘానుకమ్పా
మాతః స్వయం వితనుషే మహతీమపేక్షామ్ ॥౨౯॥

ధర్మద్రుహం  సకలదుష్కృతిసార్వభౌమం
ఆత్మానభిజ్ఞమనుతాపలవోజ్ఝితం   మామ్ ।

వైతానసూకరపతేశ్చరణారవిన్దే
సర్వంసహే నను సమర్పయితుం క్షమా త్వమ్ ॥ ౩౦॥

తాపత్రయీం  నిరవధిం భవతీదయార్ద్రాః
సంసారఘర్మజనితాం సపది క్షిపన్తః ।

మాతర్భజన్తు మధురామృతవర్షమైత్రీం  
మాయావరాహదయితే మయి తే కటాక్షాః ॥ ౩౧॥

పత్యుర్దక్షిణపాణిపఙ్కజపుటే  విన్యస్తపాదామ్బుజా
వామం పన్నగసార్వభౌమసదృశం పర్యఙ్కయన్తీ భుజమ్ ।

పోత్రస్పర్శలసత్కపోలఫలకా  ఫుల్లారవిన్దేక్షణా 
సా మే పుష్యతు మఙ్గలాన్యనుదినం  సర్వాణి సర్వంసహా ॥ ౩౨॥

అస్యేశానా జగత ఇతియాశ్రూయతే  విష్ణుపత్నీ
తస్యాః స్తోత్రం  విరచితమిదం వేఙ్కటేశేన భక్త్యా ।

శ్రద్ధాభక్తిప్రచయగురుణా     చేతసా సంస్తువానో
యద్యత్కామః సపది లభతే తత్ర తత్ర ప్రతిష్ఠామ్   ॥ ౩౩॥

ఇతి వేదాన్తదేశికకృతా భూస్తుతిః సమాప్తా ।
Proofread by PSA Easwaran, Nivedita R

భూస్తుతిః

Please send corrections to sanskrit@cheerful.com

